
Chin aayi biaaba ñisdxiah 

Nuu yihza aayi riaaba zaꞌca ñisadxiah 

laadxihn.  Zoꞌbaaloh raꞌ bwɨɨnn rñiꞌ loh lasaaꞌ 

raꞌ ba: 

 

 

 

 

 

 

—¿Xa guidiꞌhnn nuꞌh?  Aayi chuu ñihsa par 

gazeꞌh nuꞌh, aayi chuu llooba, bizaꞌh, aayi 

chuu ñihsa guee guidxaꞌh.  ¿Xa guidiꞌhnn nuꞌh 

xi bañihchi nuꞌh?  ¿Xi duhlda bidiꞌhnn nuꞌh?   

Ba riiyuhnn bwɨɨnn lligaaba rooꞌ.  Nuu raꞌ 

ba, rdxihlli raꞌ ba tuhbi miilli, rbweꞌhe raꞌ ba 

tuhbi dxaan gaduhbi guihdxi, nuu raꞌ ba 

rñiꞌnee raꞌ ba loh Dxiohsa, snuhn raꞌ ba nin 

rñiꞌ-ruꞌn raꞌ ba, riagañiꞌ raꞌ ba loh tuhbi 

bwɨɨññuꞌxa nin riah o naann ca nuu Guziꞌwu.   

 

 

 

 

 

 

Ya sidel siꞌguehlda bwɨɨnn chi cheenee ba 

guelnadoꞌ loh Guziꞌwu.  Garaa bwɨɨnn rianee 

rwaaꞌ yihdzɨ raꞌ ba llooba, bizaꞌh, 

dzɨhtabwɨhdxyi, bwɨhdxyi, dxiidxi, 

chiculahchi, guehta, ziahan xica rianee bwɨɨnn 

tin rianee ba guelnadoꞌ tuhbi guihdxi zihtu roo 

hasta nez rwaaꞌ ñihsadoꞌ nin laa San Francisco 

del Mar hasta rii raꞌ bwɨɨnn nin naa Huave, 

aayi gaann bwɨɨnn ca nez zeꞌ raꞌ ba, per laaꞌyi 

chi bwɨꞌhnn lahdxi raꞌ ba, hasta laaꞌyi chi riah 

ba cun bwɨɨnn nin xclaaꞌdzɨ riah. 

 

 

 

 

 

 

 

Nuu za tuhbi lahta nin nuu rwaaꞌ tuhbi 

lohma, rachiñiꞌ nu loh Guziꞌwu.  Laaꞌyi chi 

gwagazoꞌba raꞌ bwɨɨnn guidoꞌ, tuhbi dxaan nin 

rñiꞌ raꞌ ba San Isidro Labrador, per ruuꞌyi 

dxiꞌdxi raꞌ bwɨɨnn chieempa, laaꞌyi riachiꞌhn raꞌ 

ba ñisdxiah cadxyih. 

Nnah, gueꞌduu bihnnaꞌhn, neeza tuhbi 

guihdxi nin riaꞌhan gahxu laadxin, rachiñiꞌ nu 

Llaaꞌn Dahan.  Gazohba nin rarohpa bweꞌhewu 

loh yihza, rianee raꞌ ba guelnadoꞌ hasta rñiꞌ raꞌ 

ba Loh Guziꞌwu, tuhbi lahta hasta rtahn ñihsa 

lahdxi raꞌ ba.   

Niꞌchin ruꞌnnahn lligaaba, cadxyih 

gubahan zaꞌca bwɨɨnn cun nin nuu loh 

guidxiyuh, biaaba zahca ñisdxiah niꞌchin nnah 

gabiagariꞌ guidxuu zahca nuꞌh cun guidxiyuh. 

 

 

 

 

 

 

Riigahca guuꞌyi dxiꞌdxiꞌhn tuhbi xchiꞌdxi 

bwɨɨññuꞌxaꞌhn nin gwah Loh Guziꞌwu.  Nah ba, 

guyuuꞌ tuhbi dxyih, bioo nu Loh Guziꞌwu, 

bionee nu guelnadoꞌ, nee bionee raꞌ nu naa 

gandehla, ñisadohba nin guuꞌyi, sigahri, 

bwɨhdxyi, dxiidxi, pahn, llooba, bizaꞌh, 

bwɨɨꞌdzɨ dxihtu, ziahan xica bionee nuu.  Chin 

badzɨhn nu rwaaꞌ ñisadoꞌ, guñiiꞌdxyu tuhbi 

bwɨɨnnguuhla nin bionee nu, nah ba: 

 

 

 

 

 

 

 

—Hasta choo nuꞌh nuu guelnazaꞌca, laaꞌyi 

chi nuu Guziꞌwu, nehza guunn tu lligaaba zaꞌca 

neeza gahpadaa tu nee gaduhbi stoꞌ tu zeꞌ tu.  

Chin badzɨhn nuu rwaaꞌ tuhbi guiiꞌdxyu 

nacahyii, bachidxiixi nu nin bionee nu ziga 

guñiꞌ ba.  Laaꞌyi chi bachyuuꞌga nuu yahnn 

bwɨhdxyi, gudaꞌ ba tuhbi llihga roo ñihsa, 

dohbaa guuꞌyi, bazuh ban cweeꞌ tuhbi sigahri 

nin bacaꞌdxih ba.  Ohr chi guñiꞌ ba, nah ba: 

—Gultaꞌnaꞌhla naꞌh cun garaa guelnadoꞌ 

nin zeꞌ. 

Bachidxuꞌtee nu, bidiaꞌha nu cun biaꞌñih 

gandehla nin zonee nu, baziaꞌñihin ziga zi 

radxyii, ansii puur dxiah laabweh nuu laꞌn chi.  

Gadiidxin zuu raꞌ guihsu nin ñeꞌwu rwaaꞌ ñiꞌh, 

gunah ba: 

—Aayi guxaala tu rwaaꞌ nin tuhbi guihsu 

raꞌ ba, aayi xi cooba tu. 

Chin badzɨhn nuu hasta rbweezaa tuhbi 

mweella, gaduhbi gwalahanan laꞌnan loh zuu 

tuhbi llihga ñihsa cun taayii yahga, per gurooꞌ 

roo raꞌ batahga nin nuu lohon, dxigah 

nagaagwaaꞌhan, laaꞌyi chiꞌh bazoꞌba ba 

gandehla chi, guzoꞌbaloh cañiꞌ ba dxiꞌdxi 

chieempa roo, naꞌnnahn xi xchiꞌzaahn cañiꞌ ba, 

gucabwaꞌn tuhbin o chyohpan.  Chin cañiꞌ ba, 

baxaaꞌlahn rwaaꞌ tuhbi guihsu chi, nin bwaꞌhn 

laꞌnan naa ñihsdxia cun Guziꞌwu nindoꞌ laꞌnan, 

basieꞌwu gahcañin, chiꞌchi bariaꞌh nu.  Chin 

bariaꞌh nu, gaduhbi tiiꞌ dihtsɨ chi nahdxi, 

chiꞌchi gunaaba dxiꞌdxi ba: 

—¿Chyu baxaala rwaaꞌ guihsu? 

Aayi gudxixteeꞌn, naꞌh bwɨꞌhnnaꞌhñin.  

Guñiꞌ ba, nah ba: 

—¡Xi zaꞌca rwaaꞌ guihsu ñisdxiah billaala.  

Aayi baxaala tu rwaaꞌ guihsu guiiꞌga, rwaaꞌ 

guihsu dxidxiah o guelnahlda, ñusaduhb 

gaduhbi guidxiyuh.  Riiꞌ ba biaꞌhan garaa 

guelnadoꞌ nin bioꞌpanee nuꞌh.  Laꞌxtaada nuꞌh 

gacanee laꞌh nuꞌh. 

 


